Տեղեկանք
Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)
Ներկայացվող նախագծի ընդունումը պայմանավորված է Կառավարության 2023 թվականի հոկտեմբերի 26-ի N 1864-Ն որոշմամբ ժամանակավոր պաշտպանության տակ վերցրված՝ փախստական ճանաչված անձին Հայաստանի Հանրապետությունում խնամքի նպաստ նշանակելու պայմանների հստակեցման անհրաժեշտությամբ։

1.1. Կարգավորման հարաբերությունների ներկա վիճակը և առկա խնդիրները

Մինչև երկու տարեկան երեխայի խնամքի նպաստի (այսուհետ` խնամքի նպաստ) իրավունքը սահմանված է «Պետական նպաստների մասին» օրենքի (այսուհետ` Օրենք) 7-րդ և 7.1-ին գլուխներով՝ համապատասխանաբար մինչև 01.01.2023 թվականը և 01.01.2023 հետո ծնված երեխաների խնամքի կապակցությամբ:
Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշմամբ սահմանված է մինչև երկու տարեկան երեխայի խնամքի նպաստը նշանակելու և վճարելու կարգը (այսուհետ՝ Կարգ)։ Կարգով սահմանված է խնամքի նպաստ նշանակելու և վճարելու համար պահանջվող փաստաթղթերը, որոնցով նախատեսված չէ Կառավարության 2023 թվականի հոկտեմբերի 26-ի N 1864-Ն որոշմամբ ժամանակավոր պաշտպանության տակ վերցված՝ փախստական ճանաչված անձանց համար նախատեսված անձը հաստատող փաստաթղթի ներկայացումը, ինչպես նաև նպաստը կանխիկ եղանակով վճարելու՝ Օրենքով նախատեսված բացառությունները կիրառելու համար հիմք են ընդունվում միայն անձի ֆունկցիոնալությունը գնահատող՝ ՀՀ հանձնաժողովի (ՀՀ բժշկասոցիալական հանձնաժողովի) տված տեղեկանքները:
Բացի այդ, Կարգով նախատեսված է, որ խնամքի նպաստը նշանակվում է նաև Լեռնային Ղարաբաղում գրանցված գործատուի մոտ աշխատող` խնամքի արձակուրդում գտնվող ծնողին, եթե Լեռնային Ղարաբաղում երեխայի ծնողներին խնամքի նպաստ չի նշանակվել (նպաստ նշանակած չլինելու վերաբերյալ տեղեկատվությունը Լեռնային Ղարաբաղի իրավասու մարմնից հարցման միջոցով ստացել է Միասնական սոցիալական ծառայությունը): 
Առկա իրողություններով պայմանավորված անհրաժեշտություն է առաջացել վերանայել Կարգի՝ խնդրո առարկա դրույթները։

1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է ընդունել «Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծը։

2. Կարգավորման առարկան
	«Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ փոփոխություններ և լրացումներ կատարելու մասին»  Հայաստանի Հանրապետության կառավարության որոշման նախագծով առաջարկվում է՝
1.  նախատեսել, որ օրենքով նախատեսված դեպքերում հաշմանդամություն ունեցող անձին խնամքի նպաստը կանխիկ եղանակով վճարելու համար հիմք է ընդունվում նաև Լեռնային Ղարաբաղի բժշկասոցիալական փորձաքննություն իրականացնող իրավասու պետական մարմնի տված տեղեկանքը.
2. Կառավարության 2023 թվականի հոկտեմբերի 26-ի N 1864-Ն որոշմամբ ժամանակավոր պաշտպանության տակ վերցված՝  փախստական ճանաչված անձանց (այսուհետ՝ ժամանակավոր պաշտպանություն ստացած փախստական) համար անձը հաստատող փաստաթուղթ է անձնագիրը (որն իր նկարագրով համապատասխանում է Հայաստանի Հանրապետության կառավարության 1998 թվականի դեկտեմբերի 25-ի N 821 որոշմամբ հաստատված անձնագրի նկարագրին, սակայն ծածկագիրը տպագրվում է (կամ տպագրված է) բացառապես 070 ծածկագրով) կամ ժամանակավոր պաշտպանության (փախստականի) վկայականը.
3. ժամանակավոր պաշտպանություն ստացած փախստականին խնամքի նպաստը նշանակվում և վճարվում է Օրենքով, ընդ որում՝ 2023 թվականի հոկտեմբերի 1-ից ոչ շուտ: 
Սա նշանակում է, որ մինչև 01.01.2023 ծնված երեխաների խնամքի կապակցությամբ խնամքի նպաստ կնշանակվի այն դեպքում, երբ ծնողը ՀՀ-ում գրանցված գործատուի մոտ գտնվի Հայաստանի Հանրապետության աշխատանքային օրենսգրքով սահմանված կարգով մինչև երեք տարեկան երեխայի խնամքի արձակուրդում կամ ծնողը և երեխան 1 տարի անընդմեջ հաշվառված կլինեն Հայաստանի Հանրապետության գյուղական բնակավայրի հասցեով:  Լեռնային Ղարաբաղում գրանցված գործատուի մոտ մինչև երեք տարեկան երեխայի խնամքի արձակուրդում գտնվելու հանգամանքը չի կարող հիմք հանդիսանալ խնամքի նպաստ նշանակելու համար: Նպաստի չափը կկազմի 31600 դրամ:
01.01.2023-ից հետո ծնված երեխաների խնամքի կապակցությամբ խնամքի նպաստ կնշանակվի օրենքով սահմանված պայմաններին բավարարելու դեպքում: Նպաստի չափը կկազմի՝ 31600 դրամ, եթե տվյալ ամսվա 1-ի դրությամբ ծնողը չի գտնվում խնամքի արձակուրդում և 37500 դրամի չափով, եթե տվյալ ամսվա 1-ի դրությամբ ծնողը գտնվում է խնամքի արձակուրդում (ՀՀ-ում գրանցված գործատուի մոտ):
Ընդ որում, անկախ երեխայի ծննդյան օրվանից, Օրենքով սահմանված պարտադիր պայման է, որ ծնողը և երեխան Հայաստանի Հանրապետության բնակչության պետական ռեգիստրում հաշվառված լինեն Հայաստանի Հանրապետությունում բնակության վայրի հասցեով և խնամքի նպաստի համար դիմելու օրվա դրությամբ երեխան գտնվի Հայաստանի Հանրապետությունում:
4. [bookmark: _GoBack]ուժը կորցրած են ճանաչվում Կարգի այն դրույթները, որոնց համաձայն նպաստի իրավունքը իրացվում է Լեռնային Ղարաբաղում նպաստ նշանակած չլինելու վերաբերյալ տեղեկատվության հիման վրա։

3. Իրավական ակտի կիրառման դեպքում ակնկալվող արդյունքը
«Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծն ընդունվելու դեպքում կհստակեցվի փախստական ճանաչված անձանց խնամքի նպաստ նշանակելու և վճարելու հետ կապված հարաբերությունները։

4. Կապը ռազմավարական փաստաթղթերի հետ․ Հայաստանի վերափոխման ռազմավարություն 2050, Կառավարության 2021-2026թթ․ ծրագիր, ոլորտային և/կամ այլ ռազմավարություններ
«Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ փոփոխություններ և լրացումներ կատարելու մասին»  Հայաստանի Հանրապետության կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026 թթ. ծրագրից:

5. Տեղեկանք պետական բյուջեի եկամուտների և ծախսերի վերաբերյալ
«Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության 2023 թվականի պետական բյուջեի եկամուտները չեն ավելանա, իսկ ծախսերը, եթե դեկտեմբերին դիմել բոլոր շահառուները, կավելանան առավելագույնը շուրջ 140 մլն դրամով:
